
სკოპინგის დასკვნა N38

დაგეგმილი საქმიანობის დასახელება: ფეროშენადნობების საწარმოს მოწყობა და 
ექსპლუატაცია (სფეროიდული აგენტები და ინოკულანტების  წარმოება);

დაგეგმილი საქმიანობის განმახორციელებელი: შპს „საქართველოს შენადნობთა 
საჩამომსხმელო“ (ს.ნ 412786294);

დაგეგმილი საქმიანობის განხორციელების ადგილი: ქ. ქუთაისი;

განაცხადის შემოსვლის თარიღი: 17.04.2025;

მონაცემები სკოპინგის ანგარიშის შემდგენლის შესახებ: შპს „სამნი“

 

ძირითადი საპროექტო მონაცემები:

სკოპინგის დასკვნის მიღების მიზნით, სსიპ გარემოს ეროვნულ სააგენტოში (შემდგომ - 
სააგენტო) შპს „საქართველოს შენადნობთა საჩამომსხმელო-ს მიერ წარმოდგენილ იქნა ქ. 
ქუთაისში ფეროშენადნობების საწარმოს მოწყობისა და ექსპლუატაციის (სფეროიდული 
აგენტების და ინოკულანტების  წარმოება) სკოპინგის ანგარიში.

წარმოდგენილი დოკუმენტაციის თანახმად, ფეროშენადნობების საწარმოს მოწყობა და 
ექსპლუატაცია დაგეგმილია ქ. ქუთაისში, ავტომშენებლის ქ. N88-ში შპს „GEORGIAN 
HUASHUN INTERNATIONAL INDUSTRIAL INVESTMENT GROUP LTD“-ის (ჰუალინგის 
თავისუფალი ინდუსტრიული ზონა) საკუთრებაში არსებულ არასასოფლო-სამეურნეო 
დანიშნულების მიწის ნაკვეთზე (ს/კ: 03.01.21.707) განთავსებულ კაპიტალურ შენობა-
ნაგებობაში, რომლითაც შპს „საქართველოს ფეროშენადნობთა საჩამომსხმელო“ 
სარგებლობს იჯარის ხელშეკრულების საფუძველზე (საიჯარო ფართი N08, ტერიტორიის 
GPS კოორდინატები: X-303931.24, Y-4681543.28; X-304105.30, Y-4681560.14). 

საპროექტო ტერიტორიიდან უახლოესი საცხოვრებელი სახლები დაშორებულია 
დაახლოებით 320 მეტრით. უახლოესი ზედაპირული წყლის ობიექტი - მდ. ოღასკურა 
გაედინება 220 მეტრში, ხოლო ჩრდილოეთით, 350 მეტრში, მდებარეობს  შპს 
„საქართველოს მელიორაციის“ საკუთრებაში არსებული სარწყავი არხი 
(მაშველი).  ტერიტორიიდან დაახლოებით  370 მ დაშორებით მდებარეობს სს 
„საქართველოს რკინიგზას“ სარკინიგზო ხაზი. მონაცემთა ელექტრონული გადამოწმებით 
დადგინდა, რომ საპროექტო ტერიტორიიდან 500-მეტრიან რადიუსში განთავსებულია 
სხვადასხვა ფუნქციური დატვირთვის მქონე ობიექტები, მათ შორის, შპს „ქუთაისის 
ავტომექანიკური ქარხანა“, შპს „დინა“, შპს„მაგთკომი“, შპა „იჯიეს“, შპს „კოლხა მოტორსი“, 
სს „ვისოლ პეტროლიუმ ჯორჯია“, შპს „მე-4 ატკ“, საპროექტო „ჯი აი ჯი-ს  თავისუფალი 
ინდუსტრიული ზონის ტერიტორია, შპს „GEORGIAN HUASHUN INTERNATIONAL 



INVESTMENT GROUP LTD“. საპროექტო ტერიტორიის ჩრდილო-დასავლეთით ასევე 
მდებარეობს შპს „საქართველოსჰონგჩუანის“ მეთილმეტაკრილატის (MMA) პირველადი 
ნედლეულის დისტილაციისა და პოლიმეთილმეტაკრილატის (PMMA) ფირების საწარმო 
და ამავე კომპანიის პლასტმასის ნარჩენების გადამამუშავებელი (ნარჩენების აღდგენა) 
საწარმო.

სკოპინგის ანგარიშში მოცემულია დაგეგმილი საქმიანობის ალტერნატივების  ანალიზი, 
მათ შორის, განხილულია უმოქმედობის (ნულოვანი), საწარმოს განთავსების 
ადგილმდებარეობისა  და ტექნოლოგიური ალტერნატივები. საწარმოს ტერიტორიის 
შერჩევა მოხდა გარემოსდაცვითი და ტექნიკურ-ეკონომიკური საკითხების 
გათვალისწინებით.

სკოპინგის ანგარიშის თანახმად, საწარმოში მოხდება ორი ტიპის (სფეროიდული აგენტების 
და ინოკულანტების) ფეროშენადნობების წარმოება, რისთვისაც საპროექტო ტერიტორიაზე 
დაგეგმილია სამი ინდუქციური ღუმელის მოწყობა. ორი ღუმელის საპროექტო წარმადობა 
0.5 ტ/სთ იქნება, ხოლო ერთი ღუმელის - 0.8 ტ/სთ. წარმოდგენილი დოკუმენტაციის 
მიხედვით, ერთდროულად იმუშავებს ორი (0.8 ტ/სთ და ერთი 0.5 ტ/სთ 
წარმადობის)  ღუმელი, ერთი კი იქნება სათადარიგო. შესაბამისად, საწარმოს მაქსიმალური 
წარმადობა იქნება წელიწადში 3600 ტ (1.3 ტ/სთ). საწარმო იმუშავებს წელიწადში 2770 
საათს, 10-საათიანი სამუშაო რეჟიმით, კვირაში 5-6 სამუშაო დღე.  

წარმოდგენილი დოკუმენტაციის თანახმად, ინოკულანტი წარმოადგენს შენადნობის 
დანამატს, რომელიც გამოიყენება თუჯის და ფოლადის თვისებების (სიმტკიცის) 
გასაუმჯობესებლად, ხოლო სფეროიდული აგენტი შენადნობია, რომელიც გამოიყენება 
სფეროიდული გრაფიტის რკინის (დრეკადი რკინა) მისაღებად. სკოპინგის ანგარიშის 
მიხედვით, ინოკულანტის და სფეროიდული აგენტის წარმოებისთვის ძირითადი 
ნედლეული იქნება: ფეროსილიციუმი, კალციუმის სილიკატი, მეტალური მაგნიუმი, 
ფოლადის ჯართი, იშვიათი ტუტემიწა ლითონები და  ბარიუმ-სილიციუმი.

სკოპინგის ანგარიშის მიხედვით, საპროექტო ტერიტორიაზე მოსაწყობი ძირითადი 
ინფრასტრუქტურული და ტექნოლოგიური ობიექტებია: ნედლეულის საცავი, 
ინდუქციური ღუმელები, ღუმელების მტვერდამჭერი, შენადნობის ჩამოსხმის ზონა, 
ლაბორატორია, ინოკულანტის და სფეროიდატორების მტვერდამჭერი (ვენტილატორი და 
სახელურებიანი ფილტრები), ინოკულანტის და სფერიოდატორების მსხვრევა-
დახარისხების ხაზები, შესაფუთი მანქანა, მზა პროდუქციის საცავი. საწარმოს ყველა 
ტექნოლოგიური პროცესი და ინფრასტრუქტურა განთავსდება დახურულ შენობაში.

სკოპინგის ანგარიშის მიხედვით, საწარმოში დიდი ზომის ტომრებში (ე.წ. ბიგბეგებში) 
დაფასოებული ნედლეულის შემოტანა განხორციელდება ავტომანქანებით, 
გადმოიტვირთება ამწემანიპულატორებით და განთავსდება საცავში, სახეობების 
შესაბამისად. საცავიდან, ავტოდამტვირთველის საშუალებით, ნედლეულის გადატანა 
მოხდება საკაზმე უბანზე და ჩაიყრება ბუნკერ დოზატორებში, 



საიდანაც  ტრანსპორტიორით იყრება ბადიაში და შემდგომ ღუმელში. ელექტროენერგიის 
ხარჯზე გახურებულ ღუმელში ხდება კაზმის გალღობა.  ღუმელის ტევადობა ერთ ჯერზე 
800 კგ-ს (ან/და 500) შეადგენს, ხოლო კაზმის ჩაყრიდან ნადნობის გადმოსხმამდე სრულ 
ციკლს 1 საათი სჭირდება.  წინასწარ მომზადებულ მულდში გადმოისხმება ნადნობი, რის 
შემდეგაც შენადნობში მოხდება სამარჯვის ჩადება, რომელიც ამწის საშუალებით 
გადაიტანება პროდუქციის მსხვრევა-დახარისხების უბანზე. სამსხვრეველას და 
ვიბრაციული ცხრილის საშუალებით მოხდება პროდუქციის მსხვრევა-დახარისხება. 
როგორც ინოკულანტი, ასევე სფეროიდული აგენტი იყრება ყბებიან სამსხვრევებში, 
საიდანაც გადადის კონუსურ სამსხვრევებში. დამსხვრეული მასალა მიეწოდება 
დახურულ, ვიბრაციულ ცხრილებს და მოხდება ორ-ორი ფრაქციის გაყოფა.  სფეროიდული 
აგენტის მსხვილი ფრაქცია გამოვა ცხავის ზედა ღარიდან და ხელახლა დასამსხვრევად 
დაბრუნდება პირველ ყბებიან მსხვრევანაში, ხოლო ცხრილის ქვედა ღარიდან მოხდება მზა 
პროდუქციის გადმოყრა. როგორც ინოკულანტის, ასევე სფეროიდული აგენტის ორივე 
ფრაქცია წარმოადგენს მზა პროდუქციას, რომლებიც ჩაიყრება ტომრებში, 
სარეალიზაციოდ.

სკოპინგის ანგარიშის მიხედვით, საწარმოში გათვალისწინებულია ასპირაციული 
სისტემებისა და მაღალეფექტური მტვერდამჭერი მოწყობილობების დამონტაჟება. 
სამსხვრევ-დამხარისხებელი მოწყობილობები იქნება დახურული, ხოლო ღუმელების 
თავზე დამონტაჟდება აირგამწოვის ქოლგები, რომლებიც მიერთებული იქნება ერთ 
აირმტვერსატარ კოლექტორზე. შენობის გარეთ დადგმული იქნება გამწოვი ვენტილატორი 
და მტვერდამჭერი დანადგარი. ღუმელიდან დნობის დროს წარმოქმნილი აირნარევის 
გაწოვა მოხდება 70000 მ3/სთ წარმადობის ცენტრიდანული ვენტილატორით. გაწოვილი 
აირნარევი მიეწოდება მშრალ მტვერდამჭერ სისტემას - სახელურებიან ფილტრებს 
(დამონტაჟდება 960 სახელო). გამწმენდიდან გამოსული აირნარევის გაფრქვევა მოხდება 15 
მ სიმაღლისა და 1.2 მ დიამეტრის მილის საშუალებით. გამწმენდის ბუნკერში შეგროვილი 
მტვერი წარმოადგენს ნედლეულს და ემატება კაზმს. სამსხვრევ-დამხარისხებელის 
თითოეული ხაზიდან წარმოქმნილი მტვრის გაწოვა მოხდება 9000 მ3/სთ წარმადობის 
ვენტილატორებით. აირნარევი მიეწოდება მშრალ მტვერდამჭერ მოწყობილობას, სადაც 
დამონტაჟდება 96 ერთეული სახელო, ხოლო გაფრქვევა მოხდება მიწის ზედაპირიდან 7 მ 
სიმაღლეზე. მტვერდამჭერის ბუნკერში შეგროვებული მტვერი წარმოადგენს პროდუქციას.

სკოპინგის ანგარიშის მიხედვით, საწარმოში წყალი გამოყენებული იქნება  სასმელ-
სამეურნეო და საწარმოო მიზნებისთვის. ტექნიკური დანიშნულებით წყლის გამოყენება 
მოხდება ღუმელების და პროდუქციის გასაგრილებლად, რისთვისაც დაგეგმილია 
ბრუნვითი წყალმომარაგების სისტემის მოწყობა. სასმელ-სამეურნეო დანიშნულებით 
წყალმომარაგება გათვალისწინებულია თავისუფალი ინდუსტრიული ზონის 
ტერიტორიაზე არსებული წყალსადენის სისტემიდან. სკოპინგის ანგარიშის თანახმად, 
საწარმოო ჩამდინარე წყლები საპროექტო ტერიტორიაზე არ  წარმოიქმნება, ხოლო 
საყოფაცხოვრებო ჩამდინარე წყლები მიერთებული იქნება ინდუსტრიული ზონის 
ტერიტორიაზე არსებულ საკანალიზაციო წყალარინების ქსელზე, შესაბამისი 
ხელშეკრულების საფუძველზე.



სკოპინგის ანგარიშში მოცემულია ზოგადი ინფორმაცია გარემოზე შესაძლო ზემოქმედების 
სახეებისა და იმ ღონისძიებების შესახებ, რომლებიც გათვალისწინებული იქნება გარემოზე 
მნიშვნელოვანი უარყოფითი ზემოქმედების თავიდან აცილებისათვის, შემცირებისათვის 
ან/და შერბილებისათვის.

სკოპინგის ანგარიშის მიხედვით, საწარმოს ექსპლუატაცია დაკავშირებული იქნება 
ატმოსფერულ ჰაერში მავნე ნივთიერებების წარმოქმნასთან და ხმაურის გავრცელებასთან. 
ობიექტის ფუნქციონირებისას ატმოსფერულ ჰაერში მტვრის გავრცელებას ადგილი ექნება 
წარმოების პროცესში. ინოკულანტისა და სფეროიდული აგენტის მიღების 
ტექნოლოგიური პროცესის მიმდინარეობისას მოსალოდნელია არაორგანული მტვრისა და 
გოგირდის ორჟანგის წარმოქმნა. წარმოდგენილი დოკუმენტაციის თანახმად, 
იდენტიფიცირებული იქნა გაფრქვევის 7 წყარო: ღუმელების გამწმენდი სისტემის მილი; 
სფეროიდული აგენტის ტექნოლოგიური ხაზის გაფრქვევის მილი, რომელშიც 
გაერთიანებულია შემდეგი წყაროები: N1 და N2 ყბებიანი სამსხვრევები, 
ტრანსპორტიორები, საცერი, პროდუქციის ჩატვირთვა ბიგ-ბეგებში; ინოკულანტის 
აგენტის ტექნოლოგიური ხაზის გაფრქვევის მილი, რომელშიც გაერთიანებულია შემდეგი 
წყაროები: ყბებიანი სამსხვრევი, ტრანსპორტიორები, კონუსური სამსხვრევი, კონუსური 
სამსხვრეველადან ჯამებიან ელევატორში მიწოდება, საცერი, პროდუქციის ჩატვირთვა 
ბიგ-ბეგებში; კაზმის მომზადება; ღუმელების, ასევე ინოკულანტის და სფეროიდული 
აგენტის ტექნოლოგიური ხაზების გამწმენდი სისტემების ფილტრებში დაჭერილი მტვრის 
ჩამოცლა ბიგ-ბეგებში. 

საწარმოს ექსპლუატაციის ეტაპზე ხმაურის წარმოქმნა მოხდება საწარმოში განთავსებული 
დანადგარების მუშაობისას, ასევე საწარმოში ნედლეულის მიღებისა და პროდუქციის 
გაცემის პროცესში. ხმაურის გამომწვევი ტექნოლოგიური დანადგარები განთავსებული 
იქნება დახურულ შენობაში. წარმოდგენილი ინფორმაციის მიხედვით, ატმოსფერულ 
ჰაერზე ზემოქმედებისა და ხმაურის გავრცელებით გამოწვეული ზემოქმედების შეფასება 
და შესაბამისი გაანგარიშებები წარმოდგენილი იქნება გზშ-ის ანგარიშში. 

წარმოდგენილი დოკუმენტაციის მიხედვით, საქმიანობის განხორციელების პროცესში 
მოსალოდნელია როგორც არასახიფათო, ისე სახიფათო ნარჩენების წარმოქმნა. საწარმოში 
დანერგილი იქნება ნარჩენების სეპარირებული შეგროვების მეთოდი. ნარჩენები 
წარმოიქმნება მანქანა-დანადგარების ექსპლუატაციის, შეკეთებისა და მომსახურების 
შედეგად, ნავთობპროდუქტების ავარიული დაღვრის შედეგად, ასევე საყოფაცხოვრებო 
დანიშნულების სათავსოში და ოფისში. სკოპინგის ანგარიშის მიხედვით, ნარჩენების 
წარმოქმნის და მათი მართვის შესახებ ინფორმაცია წარმოდგენილი იქნება გზშ-ის 
ანგარიშში.

სკოპინგის ანგარიშის მიხედვით, საწარმოს ექსპლუატაციის ეტაპზე, ნედლეულის 
შემოტანისა და პროდუქციის გადაზიდვების შედეგად მოსალოდნელია სატრანსპორტო 
ნაკადებზე ზემოქმედება. ტრანსპორტირება მოხდება საერთაშორისო გადაზიდვებით, იმ 
გზების გამოყენებით, რომლებზეც ნებადართულია ტვირთამწეობის ტრანსპორტის 



მოძრაობა. საწარმოს დაგეგმილი წარმადობის შესაბამისად, წელიწადში ნედლეულისა და 
პროდუქციის ტრანსპორტირებისათვის საჭირო იქნება 240 გადაზიდვა.

წარმოდგენილი ინფორმაციის მიხედვით, საპროექტო ტერიტორია არ მდებარეობს 
კულტურული მემკვიდრეობის ძეგლების, ასევე, დაცული და ტყით მჭიდროდ დაფარული 
ტერიტორიების სიახლოვეს. საწარმოს მოწყობა მოხდება ანთროპოგენური დატვირთვის 
მქონე სამრეწველო ზონაში, სადაც ნიადაგის ნაყოფიერი ფენა წარმოდგენილი არ არის.

წარმოდგენილი დოკუმენტაციის თანახმად, საწარმოს ექსპლუატაციის ეტაპზე, 
კუმულაციური ზემოქმედების რისკები შეიძლება დაკავშირებული იყოს ატმოსფერულ 
ჰაერში მავნე ნივთიერებების გავრცელებასთან, ხმაურის წარმოქმნასთან და 
სატრანსპორტო ნაკადებზე ზემოქმედებასთან. საპროექტო საწარმო განთავსდება 
ქუთაისის ჰუალინგის თავისუფალ ინდუსტრიულ ზონაში, სადაც მიმდებარე 
ტერიტორიაზე, 500-მეტრიან ზონაში განთავსებულია სხვადასხვა ფუნქციური 
დატვირთვის მქონე საწარმოები, მათ შორის, შპს „ჯეოენტერპრაიზის“ სილიკომანგანუმის 
საწარმო, შპს „ქუთაისის ავტომექანიკური ქარხანას“ ლითონების მექანიკური დამუშავების 
და საჩამომსხმელო საამქრო, შპს „იჯიესის“ თუჯის სხმულების საწარმო, შპს 
„საქართველოსჰონგჩუანის“ მეთილმეტაკრილატის (MMA) პირველადი ნედლეულის 
დისტილაციისა და პოლიმეთილმეტაკრილატის (PMMA) ფირების საწარმო და ამავე 
კომპანიის პლასტმასის ნარჩენების გადამამუშავებელი (ნარჩენების აღდგენა) საწარმო და 
სხვ. სკოპინგის ანგარიშის მიხედვით, მოსალოდნელი კუმულაციური ზემოქმედება და 
შემარბილებელი ღონისძიებები წარმოდგენილი იქნება გზშ-ის ანგარიშში.

ადმინისტრაციული წარმოების ეტაპზე, ინფორმაციის კანონმდებლობით დადგენილი 
წესით გავრცელების მიზნით სააგენტომ უზრუნველყო წარმოდგენილი დოკუმენტაციის 
სსიპ გარემოსდაცვითი ინფორმაციისა და განათლების ცენტრში (შემდგომ - ცენტრი) 
გაგზავნა. ცენტრმა უზრუნველყო სკოპინგის ანგარიშისა და საჯარო განხილვის შესახებ 
ინფორმაციის გარემოსდაცვით საინფორმაციო პორტალზე, ასევე ქუთაისის 
მუნიციპალიტეტის მერიის საინფორმაციო დაფაზე განთავსება. სკოპინგის ანგარიშის 
საჯარო განხილვის შესახებ ინფორმაცია განთავსდა ინფორმაციის გავრცელების 
დამკვიდრებულ ადგილებში, ასევე ცენტრის ვებგვერდსა და ფეისბუქგვერდზე. ამასთან, 
ინფორმაცია გაეგზავნა ცენტრის გამომწერებს, ელ. ფოსტის მეშვეობით. საჯარო განხილვის 
ჩატარების შესახებ ინფორმაცია ასევე გამოქვეყნდა გაზეთში. საჯარო განხილვა გაიმართა 
2025 წლის 19 მაისს, ქალაქ ქუთაისის N30 საჯარო სკოლის შენობაში. საჯარო განხილვას 
ესწრებოდნენ სსიპ გარემოს ეროვნული სააგენტოს, სსიპ გარემოსდაცვითი ინფორმაციისა 
და განათლების ცენტრის, შპს „საქართველოს შენადნობთა საჩამომსხმელოს“, 
საკონსულტაციო კომპანია შპს „სამნის“, ქუთაისის მუნიციპალიტეტის წარმომადგენლები 
და ადგილობრივი მოსახლეობა. დაგეგმილ საქმიანობასთან დაკავშირებით საჯარო 
განხილვაზე დასმული კითხვები ეხებოდა: უახლოეს მოსახლემდე მცირე დაშორების 
მანძილის გათვალისწინებით მოსალოდნელ ზემოქმედებებს (განსაკუთრებით, 
ატმოსფერულ ჰაერში ემისიების სახით), წარმოების პროცესში მავნე ნივთიერებების 
(მტვერი) გაფრქვევის ზემოქმედებას ადამიანის ჯანმრთელობასა და გარემოზე, 
ავარიული/ფორსმაჟორული სიტუაციების რეაგირების გეგმას, არსებული საწარმოებით 



გამოწვეულ კუმულაციურ ზემოქმედებას, ასევე დასაქმებისა და ნარჩენების მართვის 
საკითხებს. საჯარო განხილვაზე დასმულ საკითხებზე განმარტებები გააკეთეს შპს 
„საქართველოს შენადნობთა საჩამომსხმელოს“ და შპს „სამნის“ წარმომადგენელმა. საჯარო 
განხილვაზე დაფიქსირებული საკითხები და შესაბამისი პასუხები/განმარტებები 
ასახულია საჯარო განხილვის ოქმში.

ადმინისტრაციული წარმოების ეტაპზე, დაგეგმილ საქმიანობასთან დაკავშირებით 
წერილობითი შენიშვნები/მოსაზრებები არ წარმოდგენილა.

სკოპინგის პროცედურის შედეგად სააგენტოს მიერ იდენტიფიცირდა გარემოსა და 
ადამიანის ჯანმრთელობაზე მოსალოდნელი ძირითადი ზემოქმედების წყაროები, სახეები 
და ობიექტები. განისაზღვრა და დადგინდა დაგეგმილი საქმიანობის შედეგად გზშ-ის 
ანგარიშის მომზადებისთვის საჭირო კვლევების, მოსაპოვებელი და შესასწავლი 
ინფორმაციის ჩამონათვალი, ასევე გზშ-ის პროცესში დეტალურად შესასწავლი 
ზემოქმედებების საკითხები.

გზშ-ის ანგარიშის მომზადებისთვის საჭირო კვლევების, მოსაპოვებელი და შესასწავლი 
ინფორმაციის ჩამონათვალი:

1. გზშ-ის ანგარიში უნდა მოიცავდეს „გარემოსდაცვითი შეფასების კოდექსის“ მე-10 
მუხლის მე-3 ნაწილით დადგენილ ინფორმაციას;

2. გზშ-ის ანგარიშს უნდა დაერთოს „გარემოსდაცვითი შეფასების კოდექსის“ მე-10 
მუხლის მე-4 ნაწილით განსაზღვრული დოკუმენტაცია;

3. გზშ-ის ანგარიშში წარმოდგენილი უნდა იყოს სკოპინგის ანგარიშში მითითებული 
(განსაზღვრული, ჩასატარებელი) კვლევების შედეგები, მოპოვებული და 
შესწავლილი ინფორმაცია, გზშ-ის პროცესში დეტალურად შესწავლილი 
ზემოქმედებები და შესაბამისი შემცირების/შერბილების ღონისძიებები;

4. გზშ-ის ანგარიში ხელმოწერილი უნდა იყოს იმ პირის/პირების მიერ, 
რომელიც/რომლებიც მონაწილეობდა/მონაწილეობდნენ მის მომზადებაში, მათ 
შორის, კონსულტანტის მიერ (გზშ-ის ანგარიშის მომზადების პროცესში 
მონაწილეთა სიაში, მითითებული უნდა იქნეს კონკრეტულად ტექსტის რომელი 
ნაწილი/ქვეთავი იქნა მომზადებული თითოეული ექსპერტის მიერ).

5.             გზშ-ის ანგარიშში ასევე წარმოდგენილი უნდა იყოს: 

 დაგეგმილი საქმიანობის საჭიროების დასაბუთება (გარემოზე მოსალოდნელი 
ზემოქმედებით გამოწვეული დანაკარგისა და მიღებული სარგებლის 
ურთიერთშეწონის საფუძველზე);



 დაგეგმილი საქმიანობის განხორციელების ადგილის აღწერა-დახასიათება, 
საპროექტო ტერიტორიის საკადასტრო კოდის, Shp ფაილებისა და GPS 
კოორდინატების მითითებით. მათ შორის, წარმოდგენილი უნდა იყოს მიწის 
ნაკვეთების საკუთრების/სარგებლობის დამადასტურებელი დოკუმენტაცია;

 დაზუსტებული მანძილი საწარმოს ტერიტორიიდან უახლოეს საცხოვრებელ 
სახლ(ებ)ამდე (მდებარეობის მითითებით), ასევე ზედაპირული წყლისა და სხვა 
შესაძლო ზემოქმედებას დაქვემდებარებულ ობიექტებამდე;

 გარემოს დაცვის მიზნით შემოთავაზებული გონივრული ალტერნატიული 
ვარიანტების შესახებ დეტალური ინფორმაცია, შესაბამისი დასაბუთებით 
(ალტერნატივების ერთმანეთთან შედარებით), მათ შორის, არაქმედების 
(ნულოვანი) ალტერნატივა, ტექნოლოგიური ალტერნატივები, 
ადგილმდებარეობის ალტერნატივები და გარემოსდაცვითი თვალსაზრისით 
შერჩეული ალტერნატივების აღწერა-დასაბუთება;

 ინფორმაცია საწარმოს სიახლოვეს (განსაკუთრებით 500 მ რადიუსის 
საზღვრებში) არსებული ნებისმიერი ტიპის საწარმოო, მათ შორის, ანალოგიური 
ობიექტ(ებ)ის შესახებ (მანძილების და საქმიანობის მითითებით) და რუკაზე 
ასახვით;

 საწარმოს საქმიანობის დეტალური, თანმიმდევრული აღწერა (ნედლეულის 
მიღებიდან საბოლოო პროდუქტის დამზადების ჩათვლით), დეტალური 
ინფორმაცია ტექნოლოგიური ობიექტების/დანადგარების 
შესახებ  (დანადგარების საპასპორტო მონაცემების მითითებით, 
ტექნოლოგიური სქემების მითითებით), გენ-გეგმაზე ასახვით (ასევე, 
გენგეგმაზე დატანილი უნდა იყოს საწარმოო ხაზები, დამხმარე 
ტექნოლოგიური მოწყობილობები, მავნე ნივთიერებების გაფრქვევისა და 
ხმაურის გავრცელების წყაროები);  

 საქმიანობის განხორციელების ტერიტორიის სიტუაციური სქემა და 
გენერალური გეგმა, შესაბამისი აღნიშვნებითა და ექსპლიკაციით, საპროექტო 
ობიექტების, ასევე ატმოსფერულ ჰაერში მავნე ნივთიერებების გაფრქვევისა და 
ხმაურის წარმომქმნელი წყაროების მითითებით;

 ინფორმაცია ტექნოლოგიური ხაზის ფიზიკური მახასიათებლების შესახებ, მათ 
შორის, ინფორმაცია ტექნოლოგიური ხაზ(ებ)ის წარმადობის (სთ, დღე, წელი) 
და სამუშაო რეჟიმის/გეგმა-გრაფიკის მითითებით. ასევე, წარმოდგენილი უნდა 
იყოს დეტალური ინფორმაცია საწარმოში მიღებული ნედლეულისა და 
წარმოებული პროდუქციის რაოდენობების შესახებ (წლიური, დღე-ღამური და 
საათობრივი რაოდენობების მითითებით);

 საწარმოს ადგილმდებარეობის გარემოს არსებული მდგომარეობის ანალიზი;
 დეტალური ინფორმაცია სასაწყობე ადგილების შესახებ, მათ შორის, 

ინფორმაცია დასამუშავებლად მისაღები ნედლეულის, წარმოებული 
პროდუქციისა და სხვა თანმდევი პროდუქტების დასაწყობების ობიექტებისა და 
შენახვის პირობების შესახებ;

 დეტალური ინფორმაცია საწარმოს ნედლეულით მომარაგების, ნედლეულის 
წარმოშობის, რაოდენობის, ტიპის და დასახელების შესახებ;



 დეტალური ინფორმაცია საწარმოში ნედლეულის შემოტანის და პროდუქციის 
გატანის პროცედურების/ტრანსპორტირების შესახებ, შესაბამისი სამოძრაო 
მარშრუტის მითითებით (რუკაზე ჩვენებით, სქემატური ნახაზებით). ამასთან, 
წარმოდგენილი უნდა იქნეს ნედლეულის/პროდუქციის ტრანსპორტირების 
გეგმა-გრაფიკი (ნედლეულის/პროდუქციის შემოტანის და გატანის სიხშირის 
მითითებით);

 ინფორმაცია ნედლეულის/პროდუქციის ტრანსპორტირებისათვის 
გამოყოფილი ტრანსპორტის ტიპისა და რაოდენობის შესახებ;

 ნედლეულის/პროდუქციის ტრანსპორტირებისას დასახლებულ პუნქტ(ებ)ში 
გადაადგილების შემთხვევაში, ინფორმაცია შესაბამისი პირობების დაცვის 
შესახებ (მაგ: დაბალი სიჩქარე, ძარის გადახურვა, ღამის საათებში მოძრაობის 
აკრძალვა);

 ინფორმაცია საწარმომდე მისასვლელი გზების და მათი მდგომარეობის შესახებ. 
ასევე, ინფორმაცია მშრალ ამინდებში საპროექტო ტერიტორიისა და 
მისასვლელი გზების მორწყვის საჭიროების (მორწყვის გეგმა-გრაფიკის 
მითითებით) შესახებ;

 ინფორმაცია საწარმოს ელექტროენერგიით, ბუნებრივი აირითა ან/და სხვა 
კომუნიკაციებით მომარაგების შესახებ; 

 ინფორმაცია ნარჩენების წარმოქმნითა და გავრცელებით მოსალოდნელი 
ზემოქმედების შესახებ, ასევე საქმიანობის შედეგად წარმოქმნილი ნარჩენების 
(კოდი, დასახელება, რაოდენობა და ა.შ) და მათი შემდგომი მართვის შესახებ, 
„ნარჩენების მართვის კოდექსისა“ და მისგან გამომდინარე კანონქვემდებარე 
ნორმატიული აქტებით დადგენილი მოთხოვნების შესაბამისად. მათ შორის, 
ინფორმაცია იმ ნებართვის მქონე ორგანიზაციების შესახებ, რომელსაც 
გადაეცემა აღნიშნული ნარჩენები, შემდგომი მართვის მიზნით;

 ინფორმაცია საწარმოში წყლის გამოყენების (მათ შორის, ბრუნვითი 
წყალმოხმარების) შესახებ, გამოსაყენებელი წყლების რაოდენობისა და 
დანიშნულების (სასმელ-სამეურნეო, ტექნიკური) მითითებით; 

 დაზუსტებული ინფორმაცია საწარმოში  გაგრილების ტექნოლოგიის 
(ბუნებრივად, სხვადასხვა საშუალებების ზეწოლით) შესახებ;

 დეტალური ინფორმაცია საწარმოო პროცესში ღუმელების, შენადნობის და 
ტრანსფორმატორების გაგრილებისთვის წყლის გამოყენების შესახებ;

 დეტალური ინფორმაცია სამეურნეო-ფეკალური და საწარმოო ჩამდინარე 
წყლების წარმოქმნისა და მართვის შესახებ;

 დეტალური ინფორმაცია საწარმოს ტექნოლოგიურ უბნებზე წარმოქმნილი 
სანიაღვრე წყლების დაბინძურებისა და მათი მართვის ღონისძიებების შესახებ; 

 დაზუსტებული ინფორმაცია საწარმოში წარმოქმნილი ჩამდინარე, მათ შორის, 
სანიაღვრე და სამეურნეო-საყოფაცხოვრებო წყლების შესახებ;

 ინფორმაცია შესაძლო ავარიული სიტუაციების შესახებ, ავარიულ სიტუაციებზე 
რეაგირების გეგმა. ამასთან, განხილული უნდა იქნეს საწარმოს სახანძრო 
უსაფრთხოების საკითხები და ხანძარსაწინააღმდეგო ღონისძიებები;



 დასაქმებული ადამიანების რაოდენობა, მათ შორის, დასაქმებულთა შორის 
ადგილობრივი მოსახლეობის წილი. ასევე ინფორმაცია პერსონალის 
პროფესიული და ტექნიკური სწავლების შესახებ;

 ინფორმაცია გზშ-ის ფარგლებში ჩატარებული საბაზისო/საძიებო კვლევებისა 
და გზშ-ის ანგარიშის მომზადებისთვის გამოყენებული მეთოდების შესახებ;

 გზშ-ის ანგარიშში წარმოდგენილი უნდა იყოს დაგეგმილ საქმიანობასთან 
დაკავშირებით ადგილობრივი მოსახლეობის ინფორმირების, მათი 
პოზიციების, დამოკიდებულების/აზრის გათვალისწინებისა და შეთანხმების 
(არსებობის შემთხვევაში) ამსახველი ინფორმაცია, ასევე ინფორმაცია საჯარო 
განხილვაზე გამოთქმული შენიშვნების/მოსაზრებების გათვალისწინების 
შესახებ;

 
6. გარემოზე მოსალოდნელი ზემოქმედების შეფასება გარემოს თითოეული 
კომპონენტისათვის და მოსალოდნელი ზემოქმედებების შეჯამება, მათ შორის: 

 გზშ-ის ანგარიშში წარმოდგენილი უნდა იქნას მოსალოდნელი ზემოქმედების 
შეფასება ატმოსფერულ ჰაერზე, სადაც გათვალისწინებული უნდა იყოს:

o ატმოსფერულ ჰაერში მავნე ნივთიერებათა გამოყოფისა და გაფრქვევის 
წყაროები (გენ-გეგმაზე მითითებით), გაფრქვეული მავნე ნივთიერებები, 
მათი რაოდენობრივი და თვისობრივი მონაცემები და გაბნევის ანგარიში 
ატმოსფერულ ჰაერზე ზემოქმედების შეფასების მიმართულებით;

o უწყვეტი მონიტორინგის საკითხი, ,,დაბინძურების სტაციონარული 
წყაროებიდან მავნე ნივთიერებათა გაფრქვევების თვითმონიტორინგის და 
ანგარიშგების წარმოების ტექნიკური რეგლამენტის დამტკიცების თაობაზე“ 
საქართველოს მთავრობის N413 დადგენილების შესაბამისად; 

o საწარმოს განთავსების ტერიტორიის 500-მეტრიან რადიუსში დადგენილი 
უნდა იყოს ყველა საწარმო, რომელთა მიერ გაფრქვეული მავნე 
ნივთიერებათა სახეობები საკვლევი ობიექტის მიერ გაფრქვეული მავნე 
ნივთიერებების  იდენტური იქნება.  ასეთის არსებობის შემთხვევაში გზშ-ის 
ანგარიშში გათვალისწინებული უნდა იქნას,  კუმულაციური ზემოქმედება 
საკონტროლო ობიექტების მიმართ;

o დეტალური ინფორმაცია ატმოსფერული ჰაერის დაბინძურების პრევენციის 
მიზნით გათვალისწინებული ღონისძიებების შესახებ (შესაბამისი 
დასაბუთებით), მათ შორის, აირმტვერდამჭერი სისტემის (ტექნიკური 
პარამეტრების, საპასპორტო მონაცემებისა და ეფექტურობის მითითებით), 
აღნიშნული მოწყობილობების პარამეტრების დაცვისა და გამართულად 
ექსპლუატაციის უზრუნველყოფის, მათ შორის, ფილტრების დროული 
გამოცვლის, აირმტვერდამჭერი მოწყობილობის მიერ დაჭერილი მტვრის და 
მისი მართვის (მათ შორის, კვლავ წარმოებაში გამოყენების შესაძლებლობის) 
შესახებ; 



o გზშ-ის ანგარიშს უნდა დაერთოს ატმოსფერულ ჰაერში გაფრქვეულ მავნე 
ნივთიერებათა ზღვრულად დასაშვები გაფრქვევის ნორმების პროექტი;

o ატმოსფერული ჰაერის მონიტორინგის გეგმა, სადაც გაფრქვევის წყაროებზე 
კანონმდებლობით დადგენილი მონიტორინგის მოთხოვნებთან ერთად 
გათვალისწინებული იქნება ატმოსფერულ ჰაერში გაფრქვევების 
რაოდენობის განსაზღვრის ინსტრუმენტული მონიტორინგის საკითხები, 
უახლოესი დასახლებული პუნქტის საზღვარზე/საცხოვრებელ სახლთან 
მონიტორინგის სიხშირისა და სააგენტოში მონიტორინგის შედეგების 
წარმოდგენის პერიოდულობის მითითებით. მონიტორინგის გეგმაში 
შეტანილი უნდა იყოს ინფორმაცია შერჩეული მეთოდის/ხელსაწყოს და 
სტანდარტის შესახებ, ასევე ინსტრუმენტული მონიტორინგის 
ადგილმდებარეობის GPS კოორდინატები; 

 ხმაურისა და ვიბრაციის გავრცელებით მოსალოდნელი ზემოქმედების შეფასება. 
ხმაურის გავრცელების დონეების გაანგარიშება და მოდელირება, შესაბამისი 
შემარბილებელი ღონისძიებები და მონიტორინგის საკითხები. ხმაურის 
გავრცელებით მოსალოდნელი ზემოქმედება წარმოდგენილი უნდა იქნას 
კუმულაციური ზემოქმედების გათვალისწინებით; 

 შესაძლო ზემოქმედების შეფასება ზედაპირულ და მიწისქვეშა/გრუნტის წყლებზე; 
 ზემოქმედების შეფასება ნიადაგის ნაყოფიერ ფენაზე და გრუნტის ხარისხზე;
 ბიოლოგიურ გარემოზე მოსალოდნელი ზემოქმედების შეფასება, შემარბილებელი 

ღონისძიებების მითითებით; 
 გზშ-ის ანგარიშში დეტალურად უნდა იქნეს ასახული პროექტის განხორციელებით 

გამოწვეული ზემოქმედების შეფასება სოციალურ-ეკონომიკურ გარემოზე, ასევე 
განსაზღვრული იყოს ადამიანის ჯანმრთელობასთან/უსაფრთხოებასთან 
დაკავშირებული რისკები, შესაბამისი შემარბილებელი ღონისძიებების 
მითითებით;

 გარემოზე შეუქცევადი ზემოქმედების შეფასება და მისი აუცილებლობის 
დასაბუთება, რაც გულისხმობს გარემოზე შეუქცევადი ზემოქმედებით 
გამოწვეული დანაკარგისა და მიღებული სარგებლის ურთიერთშეწონას 
გარემოსდაცვით, კულტურულ, ეკონომიკურ და სოციალურ ჭრილში;

 კუმულაციური ზემოქმედების შეფასება საწარმოს სიახლოვეს (განსაკუთრებით 500 
მ რადიუსში) არსებული ან/და საპროექტო ობიექტების პროფილის, ფუნქციური 
სტატუსებისა და წარმადობების მითითებით. კუმულაციური ზემოქმედების 
შეფასება წარმოდგენილი უნდა იქნეს გარემოს თითოეული კომპონენტისთვის 
(განსაკუთრებით ატმოსფერულ ჰაერზე ზემოქმედების და ხმაურის გავრცელების 
კუთხით), ასევე კუმულაციური ზემოქმედების შემცირებისთვის უნდა 
განისაზღვროს ეფექტური შემარბილებელი ღონისძიებები; 

 ზემოქმედების შეფასება ისტორიულ-კულტურულ და არქეოლოგიურ ძეგლებზე;
 საქმიანობის ფარგლებში განსახორციელებელი შემარბილებელი ღონისძიებების 

შემაჯამებელი გეგმა-გრაფიკი;



 საქმიანობის ფარგლებში განსახორციელებელი გარემოსდაცვითი მონიტორინგის 
შემაჯამებელი გეგმა-გრაფიკი (საკონტროლო წერტილების, მონიტორინგის 
სიხშირის, მეთოდის და ა.შ. მითითებით); 

 გზშ-ის ფარგლებში შემუშავებული ძირითადი დასკვნები, რეკომენდაციები და 
საქმიანობის პროცესში განსახორციელებელი ძირითადი ღონისძიებები; 

7. საკითხები/შენიშვნები, რომლებიც გათვალისწინებული უნდა იქნეს გზშ-ის ანგარიშში:

 გზშ-ის ანგარიშში დეტალურად უნდა იქნას წარმოდგენილი ინფორმაცია საწარმოო 
ნარჩენების (წიდა და სხვ.) მართვის შესახებ. ასევე, იმ შემთხვევაში, თუ კომპანია 
საქმიანობის დროს აღდგენა/განთავსების მიზნით მიიღებს რაიმე სახის ნარჩენებს, 
გზშ-ის ანგარიშში მოცემული უნდა იქნას ინფორმაცია აღნიშნული ნარჩენების 
შესახებ (კოდი, დასახელება, რაოდენობა და შემდგომი მართვის ღონისძიებები);

 გზშ-ის ეტაპზე უნდა დაზუსტდეს ინფორმაცია წიდის დასაწყობებისთვის 
განკუთვნილი ფართობის/ადგილის და მისი საკმარისობის შესახებ. ასევე, 
ინფორმაცია შემდგომი მართვის კონკრეტული ღონისძიებების შესახებ, 
კანონმდებლობით დადგენილი მოთხოვნების გათვალისწინებით, მათ შორის, 
დაზუსტდეს ინფორმაცია წიდის კვლავწარმოებაში გამოყენების შესახებ;

 სკოპინგის ანგარიშში მოცემული ჩანაწერი - „საწარმოს ტექნოლოგიური 
პროცესების დროს ნარჩენების წარმოქმნა მოსალოდნელი არ არის. ნარჩენები 
წარმოიქმნება მანქანა-დანადგარების ექსპლუატაციის, შეკეთებისა და 
მომსახურების შედეგად“ საჭიროებს განმარტებას, ვინაიდან, მანქანა-
დანადგარების ექსპლუატაცია მოიცავს ტექნოლოგიურ პროცესს, რომლის შედეგად 
მოსალოდნელია ნარჩენების წარმოქმნა;

 საწარმოს ტერიტორიის 500-მეტრიან რადიუსში განთავსებულია სხვადასხვა 
ობიექტები (მაგალითად, შპს „ქუთაისის ავტომექანიკური ქარხანა“, შპს „დინა“, შპს 
„მაგთკომი“, შპა „იჯიეს“, შპს „კოლხა მოტორსი“, სს „ვისოლ პეტროლიუმ ჯორჯია“, 
შპს „მე-4 ატკ“, საპროექტო „ჯი აი ჯი“ თავისუფალი ინდუსტრიული ზონის 
ტერიტორია, შპს „GEORGIAN HUASHUN INTERNATIONAL INVESTMENT GROUP 
LTD“), რომელთა ფუნქციური დატვირთვის შესახებ ინფორმაცია სკოპინგის 
ანგარიშში წარმოდგენილი არ არის. შესაბამისად, გზშ-ის ანგარიშში 
წარმოდგენილი უნდა იქნას დეტალური ინფორმაცია საპროექტო ტერიტორიის 
მიმდებარედ, 500-მეტრიან რადიუსში არსებული ობიექტებისა და მათი 
ფუნქციური დატვირთვის შესახებ, სიტუაციურ სქემაზე ჩვენებით;

 სკოპინგის ანგარიშში მოცემული საწარმოს გენ-გეგმა და ტექნოლოგიური სქემა 
(ნახაზი 3.1 და 3.2) წარმოდგენილია დაბალი გარჩევადობით. შესაბამისად, გზშ-ის 
ანგარიშში აღნიშნული სქემები წარმოდგენილი უნდა იქნას მაღალი 
გარჩევადობით;

 სკოპინგის ანგარიშში მოცემულია შეუსაბამო ინფორმაცია, კერძოდ, აღნიშნულია, 
რომ „ტერიტორიის 500 მ-იან ზოლში არსებული მიწის ნაკვეთები და შენობა-
ნაგებობები მოცემულია ნახაზზე 2.5., ხოლო მათი ფუნქციური დანიშნულება და 



ფაქტიური მდგომარეობის შესახებ ინფორმაცია ცხრილში 2.2“. თუმცა სკოპინგის 
ანგარიშში არ არის მოცემული ცხრილი 2.2 და ზემოაღნიშნული ინფორმაცია, რაც 
გზშ-ის ანგარიშში შესაბამის დაზუსტებას/კორექტირებას საჭიროებს;

 სკოპინგის ანგარიშის 3.5 ქვეთავში მოცემული ინფორმაცია/გაანგარიშება სასმელ-
სამეურნეო დანიშნულებით წყლის ხარჯის შესახებ  დაზუსტებას/კორექტირებას 
საჭიროებს;

 სკოპინგის ანგარიშის თანახმად, საწარმოს ტერიტორიაზე იდენტიფიცირებული 
იქნა გაფრქვევის 7 წყარო. ამასთან აღნიშნულია, რომ გაფრქვევის წყაროები 
მოცემულია 6.1 ნახაზზე. თუმცა, 6.1. ნახაზზე წარმოდგენილია როგორც საწარმოს, 
ასევე  მიმდებარე ობიექტების გაფრქვევის წყაროები (სულ 21), რაც 
დაზუტებას/კორექტირებას საჭიროებს;

 სკოპინგის ანგარიშის თანახმად, საპროექტო ტერიტორია მდებარეობს ქ. ქუთაისში, 
ავტომშენებლის N88-ში, ქუთაისის ჰუალინგის თავისუფალი ინდუსტრიული 
ზონის ტერიტორიაზე. თუმცა საპროექტო მიწის ნაკვეთის საკადასტრო 
მონაცემებით, საპროექტო ტერიტორია მდებარეობს ქ. ქუთაისში, ავტომშენებლის 
გამზირი N42-ში (ქუთაისის ჰუალინგის თავისუფალი ინდუსტრიული ზონა). 
შესაბამისად, საპროექტო ტერიტორიის მისამართი დაზუსტებას/კორექტირებას 
საჭიროებს;

 გზშ-ის ანგარიშში დაზუსტებას საჭიროებს  ინფორმაცია წელიწადში სამუშაო 
დღეების რაოდენობის შესახებ;

 გარემოსდაცვითი გადაწყვეტილების მიღების მიზნით ადმინისტრაციული 
წარმოების დაწყებისთვის გზშ-ის ანგარიშში გათვალისწინებული უნდა იქნეს 
სკოპინგის დასკვნით განსაზღვრული თითოეული მოთხოვნა;

გზშ-ის ანგარიშში წარმოდგენილი უნდა იყოს ინფორმაცია სკოპინგის დასკვნით 
განსაზღვრული თითოეული საკითხის გათვალისწინების შესახებ, ერთიანი ცხრილის 

სახით

დასკვნითი ნაწილი:

სკოპინგის დასკვნის მიღების მიზნით შპს „საქართველოს შენადნობთა საჩამომსხმელო“-ს 
მიერ წარმოდგენილ პროექტზე, რომელიც ეხება ქ. ქუთაისში ფეროშენადნობების 
საწარმოს მოწყობას და ექსპლუატაციას (სფეროიდული აგენტების და ინოკულანტების 
წარმოება), სავალდებულოა გზშ-ის ანგარიში მომზადდეს წინამდებარე სკოპინგის 
დასკვნით გათვალისწინებული კვლევების, მოსაპოვებელი, შესასწავლი ინფორმაციის და 
წარმოსადგენი დოკუმენტაციის მიხედვით. გზშ-ის ანგარიში შედგენილი უნდა იყოს 
მოქმედი კანონმდებლობის, განსაკუთრებით, სკოპინგის დასკვნით განსაზღვრული 
მითითებების სრული დაცვით.


